
DROOM EN WERKLIKHEID;

Ds. T. A. Miarvdiwana, BA ThB, van Meadowlands het op die 
Konferensie van sendelinge op die voordrag van ds. Vonkeman ge- 
respondeer- Hy stel dit soos volg:

Ds. Vonkeman praat oor wat hy noem Die ideate Teologiese Oplei- 
ding: ’n Droom. My grootste verskil met Ds. Vonkeman se droom is 
dat terwyl hy oor die droom praat, ek gaan praat oor die werklik- 
heid. Ek gebruik my ervarings as ’n vorige student en die Reglement 
van die HTS (1980). Aan die hand hiervan verskil ek oor doel, 
struktuur, organisasie en die opleiding van ds. V. se droom.

DOEL, STRUKTUUR. ORGANISASIE EN OPLEIDING
Die doel van Hammanskraal is volgens die Reglement: ”vir die 
opleiding van predikante en teoloë uit onderskeie etniese eenhede 
totdat meet etniese teologiese skole saam met ander nasionale sinodes 
daargestel kan word” (bl. 8). Wat hier interessant is, is dat die op
leiding voorsiening maak vir nou en ook die toekoms van die swart 
volke 3e teologiese opleiding.

STRUKTUUR EN DIE ORGANISASIE VAN DIE HTS 
Wat belangrik is by die Hammanskraalse Teologiese Skool volgens 
die Reglement (bl. 8-15) dui sy struktuur en die organisasie alles aan 
dat dit die opleiding van die kerk, deur die kerk vir die kerk is- 
Alles val onder beheer van een kerk.

Die opleidmg van HTS (bl. 16-32) stel die toelatingsvereistes vir 
studente, ens. Alles toon ’n opleiding van ’n hoe standaard en die 
bes'te kv/aliteit aan. Wat goed is van die opleiding van die 
HTS is dat ’n student nie net opgelei word om ’n goeie predikant 
te word nie, maar toegerus word om verder self te kan ontwikkel 
tot selfstandigheid — iets wat baie goed vir die toekoms van die 
swart volke is. Ds. V. sê so ’n student met HTS-opleiding word 
vreemd vir .sy eie mense. Ek het in Venda, die stad en op plase 
gewerk en dit nog nooit gesien nie.

Ons land se beleid is dat elke volk tot selfstandigheid ontwik
kel. Die HTS is m.i. in staat om die nood aan hierdie selfontwikkeling 
in die godsdiensrigting te verlig. Die swart gemeentes verwag om 
eendag ’n eie swart professor te hê. Hammanskraal is hulle enigste 
instrument om daardie droom waar te maak.

BIETJIE REAKSIE OP DS. VONKEMAN SE DROOM

Die praktiese opleiding
Hy praat in die begin van ’n ideale teologiese opleiding wat aan 
die praktiese situasie van die swart kerke en die sendingsituasies 
beantwoord. ’n Mens vra jouself altyd wat daardie ideale teologiese 
opleiding mag wees. Moet dit vir almal wees? Is dit iets wat iemand 
van buite vii die swart mense moet bepaal? Of is dit iets wat die 
swart volke moet bepaal en ontwikkel volgens hulle eie manier. 
Volgens Ds. V se ’’Droom”, dit is iets wat die sendelinge vir die 
swartvolke moet bepaal en ontwikkel. Soos hy sê: ’’Die swart ge-

meentes is nie gebaat by 4 of 5 teologiese opleidingsskole nie. Onder 
elke volk moet daar ’n op die praktyk van die godsaligheid gerigte 
opleiding wees tot predikant”. Hy sê dat hierdie opleiding ”uit die 
aard van die saak klein sal wees” en ”dat geen skolastiese toe- 
latingsvereistes statutêr vasgelê word nie; vir geen graad word 
opgelei nie maar vir die werk in die gemeentes”. Hy wil soos in 
Latyns Amerika ”by the street” oplei. Die student begin onmiddellik 
met di3 aanvaarding van verantwoordelikhede in die gemeente. Hy 
sê ”die studie word ook nie verrig, ”on a holy hill thirty miles 
from nov/here” nie, maar in die gemeentes van die heiliges”.

Sy droom oor ’n ideale opleiding is goed om baie predikante 
in ’n kort tydjie te maak. Maar ek dink ons gelowiges moet altyd 
waak teen verskeidenheid van die leer binne een kerkverband, ver- 
naam omdat daar al so baie verskeidenheid in die Christelike gods- 
diens is- Ek dink die gedagte van net praktiese opleiding sal baie 
vrugbare grond wees om meer verskeidenheid van ons Gereformeerde 
Kerk se leer te kweek. ’n Mens wonder of sulke predikante wat ”op 
die praktyk opleiding” ontvang het in staat sal wees om self op te 
weeg teen die blanke sendelinge. Kan sulke predikante ooit self- 
standig in hulle selfstandige state teenoor ander swart leiers iets be- 
teken wanneer daar nie meer ’n dosent naby is nie? ’n Predikant 
moet opgelei word, sodat hy in die toekoms self kan verder ont- 
wikkel en eie mense ook kan help ontwikkel. Ek dink nie ”op die 
praktyk opleiding” is nie soos die HTS opleiding instaat om so n 
behoefte te bevredig nie.

Dit is die volwasse swart teoloë wat die ideale teologiese op
leiding vir die swartmense moet filosofeer en nie iemand van buite 
die swart volk nie. Die swartvolke het iemand nodig wat hulle sal 
help om self te kan ontwikkel, nie iemand wat jou help om sy goeie 
”boy” te wees nie.

IS HAMMANSKRAAL VIR DIE SWART KERKE VREEMD?
Ds. V. s5 ”Na my mening het hierdie abnormale situasie dat een 
volk of kerk die teologiese skool van die ander volk of kerk eksklu- 
sief beheer, skadelike gevolge vir die funksionering van die skool . . . 
Daarom sal Hammanskraal in die kerklike lewe ook nooit die plek 
inneem wat 'n opleidingskool behoort in te neem nie . . . (soos 
Mapumulo in die Lutherse Kerke in Zoeloeland), of as die vroed- 
vrou vir ’n werklike inheemse teologie soos ander teologiese skole 
metterdaad ook is”.

’n Mens vra jouself altyd of die blanke kerk wel die be- 
doeling het om die teologiese opleiding van die swartvolke deur die 
HTS te oorheers? As dit so is, dan is dit nie volgens hulle beleid 
in die Reglement nie, want dit sê . . .”vir die opleiding van predi
kante en teoloë uit onderskeie etniese eenhede totdat meer etniese 
teologiese skole saam met ander nasionaie sinodes daargestel kan 
word” (bl. 8). As ’n mens die geskiedenis van Hammanskraal be- 
studeer van Dube tot vandag, dan sien ’n mens dat dit altyd die 
geskiedenis van ontwikkeling was. Sou Hammanskraal ooit ’n na- 
graadse mondige student produseer het as die blanke se bedoeling 
was om altyd oor die swart teologiese opleiding te regeer? Ek dink

nie so nie. Die HTS bedoel om swartmense te ontwikkel sodat hulle 
in die toekoms oor hulle eie sake mag besin en selfs tot Christelike 
mondigheid ontwikkel. Dit ruk ’n mens op as jy die hele geskiedenis 
bestudeer tot wat die opleiding nou is. Ek wens dat bale BaVenda, 
Zulu, Sotho, Tswana, Shangaan ens studente na die HTS mag stuur, 
wat in die toekoms eie studente sal kan oplei in plaas van opleiding 
deur ander volke. 0ns is nie meer ver om ’n swart professor te hê 
nie en daarna gaan ons ons eie teologiese opleiding beheers.

WORD DIE WETENSKAP OORDRYF?
In sy ’’droom” bevraagteken ds. Vonkeman ook die kwessie van teo- 
logie-waardering opleiding en gawes by die HTS: ”Ly ons nie aan 
wetenskapsoorskatting wanneer teen elke prys inpas in die stu- 
dieprogram van BA en ThB van een of ander universiteit te staan 
in die wêreld van universitêre geleerdheid? Dryf ons om ons stan- 
daard vir Hammanskraal so hoog op te skuif dat ons heelwat ge- 
meentes van predikante beroof?” Hy sê verder dat hulle predikante 
oplei en nie teoloe nie. Hy wil liewer nie van teologiese opleiding 
nie maar van predikante-opleiding praat. Hy sê die hoë ’’toegangs- 
drumpel” deur ’’die opleiding so te versmal tot intellektuele vaardig- 
hede, kom bale nooit in aanmerking vir die wondere amp wat na 
Bybelse maatstawwe wel predikers in ons midde sou kon wees”. En 
nog meer.

Volgens my eie ervarings by die HTS en ook volgens die Regle- 
ment pas wat hy sê nie op die HTS nie. Die reglement sê die HTS 
is vir die ’’opleiding van predikante en teoloë (bl 8, 11) .  Dit word 
verder duidelik as ’n mens die reëls van studente op bl. 14(4) van die 
Reglement lees: ”4.1 Studente wat hulle aanmeld moet persoonlik 
seker wees dat die Here hulle tot die diens van die Woord geroep 
het. Hulle moet innerlik oortuig wees dat hulle die Woord van God 
in die wêreld moet verkondig om die kerk van Christus te vergader, 
beskerm, bewaar en bou, bereid wees as goeie krygsknegte van 
Jesus (2 Tim 2 : 4 )  om herders van die kudde van God (1 Pet. 5 : 2) 
en gesante om Christus wil (1 Kor. 4 : 1 ) ,  engele in die gemeentes 
van God, te wees (Open 21).

”4.2 Studente wat vir die eerste maal na die Skool kom, moet 
’n attestasic van die Gereformeerde Kerk waar hulle die afge- 
lope twee jaar lidmaat was, oor hulle leer en lewe, sowel as ’n on- 
langse mediese sertifikaat op ’n voorgeskrewe vorm . . .’’saambring.

Ek dink hierdie ondersoek bevredig die vereistes wat Paulus 
in 1 Tim. 3 genoem het. Die Reglement (4-7, 4.8) noem dat "studente 
met verlof van die Senaat in gemeentes en op sendingterreine hulp- 
diens mag lewer, mits die kerklike instansie wat die s'tudent se 
dienste verlang, aan die einde van elke jaar ’n verslag oor die 
student se persoon, leer, lewe en werk aan die Senaat sal voorlê”. 
Teologiese studente in hulle derde jaar moet volgens die Reglement 
vir ’n periode van ses weke in twee kerke onder leiding van predi
kante en sendelinge praktiese opleiding ontvang. A1 hierdie pogings 
ondersoek of ’n student gawes het om ’n predikant te kan wees. Die 
HTS se eerste doel is om predikante op te lei. Die bewys is dat 
’n student wat nie ’n graad kan behaal nie op eie meriete behandel

56 In die Skriflig



en sonder die BA graad tot teologiese studie toegelaat kan word 
(bl. 14, 4,6. Daar is op die oomblik meer predikante sonder grade 
as hulle wat gelukkig was om hulle grade te behaal.

Soos ek al in die begin gesê het, bied Hammanskraal op die 
oomblik die werklikheid van ’n ideale teologiese opleiding en nie 
’n droom nie as ons oë sit op die toekoms vir die swart gelowiges. 
Die swart kerke moet nog genoeg ontwikkel om hulle eie teologiese 
opleiding oor te neem. Ons mag nie weer van onderaf gaan begin 
na so ’n lang vordering nie.

